Анна СЕМЕНОВА

«Удмурт шаер» паськыта

Национальной библиотекаысь «Удмурт шаер» клуб туэ 30 арес тырмонзэ пусйиз. Та дыр ӵоже ортчытэмын 150 пала пумиськонъёс, отчы 8 сюрслэсь трос куноос вуылӥзы. Туннэ та клубез паськытатэммы потэ. Нош кызьы сое вӧлмытгес, бадӟымгес кароно?

Малпаськомы, азьланяз клубамы пӧртэм ӧръёсъя секциос пырозы, туала кылын вераса, «Удмурт шаер» лейблэн огазеямын луозы. Татчыозь ми тросгес ужаськомы вал кыл, шаертодон, литература удысъёсъя, нош табере тодматэммы потэ математикъёсын, физикъёсын, спортсменъёсын...

Кыкетӥез, клубмы удмурт калыклэсь лулчеберетсэ, историзэ вӧлмытон бордын выре ке но, азьланяз малпаськомы элькунысьтымы мукет выжы калыкъёслэн огазеяськонъёсынызы ӵошен ужаны.

Куинетӥез, клубмылэн ужаз кыскеммы потэ егитъёсты. Со понна выль ужан амалъёсты но «мерталомы». Кылсярысь, шоу амалэн дасям ужрадъёс ортчытъялом.

Клубмылэн улэм-вылэмез сярысь тросгес калыклы вераны милемлы Интернет вотэс юрттоз. Элькунмылэн туала но азьвыл улонэз сярысь «Удмурт шаер» блог кылдытӥмы. Татчы печатласьком клубамы ортчись ужрадъёс сярысь но. Озьы ик отысь шедьтоды шаерысьтымы гуртъёс но каръёс, тодмо адямиос сярысь выльзэ но тунсыкозэ. Со сяна, «Удмурт шаерлэсь» видеоматериалъёссэ УоuТubе сайтысь лыдӟиськоннимылэн аккаунтаз, озьы ик «Воршуд» сайтамы но пыртылӥськом.

22-тӥ куартолэзе 16.00 часын Россиысь библиотекаослэн, Славян гожъяськонлэн нуналъёсызлы но Сергий Радонежскийлы 700 ар тырмонлы сӥзьыса, Национальной библиотека «Образы русских святых в литературе и иконописи» адӟытон усьтоз. Выставка ужалоз Ижысь Дунчылкыт Михаиллэн собораз. 
Нош 27-тӥ куартолэзе Национальной библиотекаын егит удмурт гожъяськисьлэн Екатерина Васильевалэн «Малпанлэн шыпыртэмез» книгаезлэн презентациез ортчоз.
